
kumba shisnem tam ha ka por ba u shah kem kum u dkhot ka
Hynniewtrep National Liberation Council (HNLC).

Haba u la poi ha katei ka phatok, u Jail Superintendent
bad ki ophisar ka thanat along ki la lyngngoh ban tip ba u
nongwan jngoh u dei u MLA uba la ju shah set ha katei ka
phatok. Hadien ba u la ïathuh ïa ka jingïaid lynti jong u, ki la
ïakren bad ïasyllok halor ki jingkylla kiba la wan ha ka jingim
jong u naduh ka por ba u shah set haduh ba u la shah jied kum
u nongmihkhmat paidbah.

Ha ka jingïakren bad ki ophisar, u Bah Pai u la kynmaw
ïa ka jingshit kaba jur ha Silchar bad ïa ki jingeh kiba u la
mad ha ka por ba u don hapoh phatok. U la ong ba ka jingwan
peit biang jong u ïa katei ka jaka hadien bun snem ka la
pynlong ïa u ban kynmaw  ïa ki jingïaid lynti kiba eh tam ha
ka jingim jong u.

Katkum ka jingïathuh jong u Bah Pai, u la pynïasoh ïalade
bad ka Hynniewtrep National Liberation Council (HNLC) ha
ki bnai tlang jong u snem 1992. Ha u snem 1993, u la ïarap
borbah ïa ka seng, bad ha u snem 1994 u la leit shah pyntbit
shisnem kynthih sha Myanmar ryngkat bad ka kynhun
NSCN-IM kum u dkhot jong ka batch kaba ar jong ka HNLC.
U la ong ba ha kito ki snem, kiba bun ki samla Khasi ki dap da
ka mynsiem ieit ri bad ieit jaidbynriew, bad dei ha kane ka
jingngeit ba ma u ruh u la rai ban pynïasoh ïalade bad katei
ka seng.

Hadien ba la dep ka jingpynbit, u la trei na bynta ka bha
ka miat jong ka seng hynrei ha u snem 1997 u la shah kem noh
bad la pynngat ïa u hapoh ka National Security Act. La rah ïa
u sha ka phatok ha Silchar, bad hadien kumba shisnem tam la
pynkynriah biang ïa u sha Shillong. Hadien ba u la pynlut jan
ar snem hapoh along, u la lait noh ha u snem 1999.

U Bah Pai u la shah kem biang ha u snem 2000 hadien ba
la shah pharep bad shah kynnoh da ki pulit ba u dang ïadon

Hadien 29 snem, leit jngoh biang u MLA ka Mawkynrew ïa ka phatok ha Silchar ba u ju shah set kum u dkhot ka HNLC
bynta bad ka seng. Ha ka por ba u shah tohkit, la pynshitom
jur ïa u da ka jingthmu ban pynphla ba u dang ïadonkti bad ka
HNLC. Hynrei namar ba um ïadon bynta shuh bad ka seng, ki
pulit kim shym la lap ïa kino kino ki sakhi kiba biang ban
pynngat ïa u ha ki kyndon aiñ, bad hadien katto katne bnai la
pyllait noh ïa u.

Ha u snem 2002, u Bah Pai u la shah kem biang, hynrei
hadien shibnai la pyllait noh ïa u. Watla u la shah kem haduh
lai sien ruh, kine kiei kiei kim shym la  pynduh mynsiem ïa u.
U pynlut ïa ka por jong u sha ka imlang sahlang bad ïai bteng
ban trei shitom bad ban noh synñiang ha ki kam kiba wanrah
ïa ka bha ka miat ha shnong ha thaw.

U Bah Pai u la ïathuh ruh ba um shym la surrender, hynrei
hadien ba u la lait na phatok u la ïakren bad ka seng bad
pynsngew ba um lah shuh ban bteng namar ka jingkitkhlieh
kaba jur ïa la ka ïing ka sem. Naduh kata ka por u la rai ban
phai noh sha ka imlang sahlang bad ban trei shitom ban kyrshan
ïa la ka longïing.

Ka jingduk ha ïing ka la pynlong ïa u Bah Pai ban sdang
bylla naduh dang rit. Katba u dang leit skul, u hap ruh ban leit
bylla sngi ban ïarap ïa la ka kmie bad ban kyrshan ïa ka ïing
ka sem. U la trei ha ki kam bapher bapher, naduh ka jingïarap
ha ïew, ha ki karkhana shna synduk tin bad ki kam bylla sngi
ha ki jaka shna ïing.

Haba phai sha ki snem ba u dang rit, u Bah Pai u dei ruh
uba ieid bha ïa ka jingïalehkai football. U la sdang ban
ïalehkai bad mihkhmat ïa ka kynhun Under-16 jong ka
Langsning ha ka lympung Catch 'em Young kaba la pynïaid
da ka Seng Samla Jaiaw Langsning bad kham hadien u la
mihkhmat na ki kynhun Mait Shaphrang bad Tia Chaphrang.
Wat hapdeng ka jingduk bad ki jingeh jong ka jingim, um
shym la iehnoh ïa ka jingïalehkai football. Hadien ba u la
mih na phatok, u la ïalehkai biang na ka Lumdiengjri Sports

Club bad u la noh synñiang ban pynpoi ïa ka kynhun sha ka
Super Division.

Da ka jingtrei shitom bad jingïaishah, u Bah Pai u la nang
kiew ha ka kam bad u la sdang ïa ki kam kum u kontraktor. U
la ong ba dei lyngba ka jingïaishah bad ka jingïakyrshan na
kiba ieit ba thoiñ ba u la lah ban pynbiang ïa ka ïing ka sem
bad noh synñiang sha ki kam jong ka imlang sahlang.

Naduh ba u la lait na phatok ha u snem 1999, u la im ka
jingim ba ïadei bad ka imlang sahlang bad sdang ban trei na
ka bynta ki kam paidbah. U la ong ba hadien ba u la ïaid
lyngba ïa shibun ki jingeh, u la sngewthuh ba ka jingïakhun
da ki ktang suloi kam lah shuh ban wanrah ïa ka jingkylla
kaba u angnud. Kumta u la rai ban rung sha ka saiñ pyrthei, da
kaba ngeit ba lyngba ka Ïing Dorbar Thawaiñ yn lah ban
ïasaid bad ban wanrah ïa ki mat kiba ktah ïa ka ri bad ka
jaidbynriew.

Ha u snem 2013 u la ïakhun ïa ka elekshon kum u Inde-
pendent hynrei u la shah rem tang khyndiat. Ha u snem 2014
pat u la shah jied kum u MDC na ka Indian National Congress
bad long Executive Member jong ka Khasi Hills Autonomous
District Council (KHADC) bad lyngba kane ka lad u la ïoh ban
shakri hok ïa ki paidbah ym tang ïa ki paid ka Mawkynrew
Constituency hynrei wat ïa ki paid jongka ri lum Khasi bad
Jaintia.

Ha u snem 2018, ki paidbah ka Mawkynrew Constitu-
ency ki la jied ïa u kum u MLA na ka People's Democratic
Front (PDF), bad u la long ruh u Myntri Sorkar jylla uba peit
ïa ka Sports & Youth Affairs bad Agriculture. Ha ka elekshon
2023, ki paidbah ki la pynpaw biang ïa ka jingshaniah da kaba
jied biang ïa u kum u MLA.

Ha ka por ba wan ka khlam COVID-19, u Bah Pai bad i
kurim jong u, i Kongrit, ki la shim bynta shitrhem ban ai
jingïarap ïa ki paidbah. Kumjuh u khun jong ki, u Bankit, u la

ïadon ryngkat ban ai mynsiem bad ïarap ïa ki longïing kiba
shah ktah ha ka khlam. U Bah Pai u la trei borbah ban pynïoh
Interstate Pass ïa ki nongrep bad ki nongkhaïi, pynpoi ïa ki
samla pule ba wanphai na shabar jylla sha la ïing bad pynbiang
ïa ki jaka quarantine. U bad i Kongrit ki ju leit ruh sha ki
hospital ban ai mynsiem ïa ki nongpang COVID bad ki bahaïing
jong ki. Haba don kiba khlad na ka jingpang COVID-19, u Bah
Pai u la leit hi ban kit ïa ka met na hospital bad synran ïa ka
shaduh jaka tep.

Ha baroh katei ka jingïaid lynti, ka jingïadon ryngkat
jong i kurim jong u, i Kongrit, ka la long kawei na ki bynta
kiba kongsan. Naduh ki por kiba eh tam jong ka jingim haduh
ba u la poi sha kane ka kyrdan, i la don ha syndah jong u da
kaba ai mynsiem bad jingkyrshan ha man ka sienjam jong ka
jingïaid lynti jong u. Ka jingïasngewthuh jingmut bad ka
jingïatylli jong ki ka la nang pynskhem ïa ka jingangnud jong
u ban shakri ïa ki paidbah bad ïa ka jylla.

Ka jingwan poi jong u Bah Pai ban khongoid ïa ka phatok
ha Silchar hadien 29 snem kam dei tang ka jingjngoh ïa ka
jaka kaba u ju shah set, hynrei ka pynpaw ruh ïa ka jingïapher
kaba khraw hapdeng ka mynnor bad ka mynta. Na u samla
uba la mad ïa ka jingduk, ka jingjynjar bad ka jingshah set
phatok, mynta u la long u nongmihkhmat paidbah uba la shah
jied da ki paidbah ban shakri ïa ka Mawkynrew Constituency
bad ïa ka jylla.

Hadien 29 snem, ki kynroh bad ki jingkhang-nar jong
katei ka phatok kiba ju khang ïa u mynshwa ki la sakhi pat ïa
ka jingwan jong u ym shuh kum u koidi, hynrei kum u MLA.
Ka jingïaid lynti jong u na ka along sha ka Ïing Dorbar Thawaiñ
ka long ka sakhi ba wat hapdeng ki jingeh bad ki jingïaleh
kiba khraw tam, ka jingtrei shitom, ka jingïaishah bad ka
jingaiti ha ka jingshakri paidbah ki lah ban pynkylla ïa ka
jingim bad ban plie ïa ka lynti kaba thymmai.

3 snem ha phatok
ïa uba leh

kynshleiñ ïa ka
khynnah rit rai ka
ïing bishar POCSO

Shillong, Nailar 4 : Ka Ïing
Bishar jongka Special Judge
(POCSO) ha East Khasi Hills
kala hukum ban set phatok 3
snem ïa u Abdul Khudus
namar ka jingleh kynshleiñ
ïa ka khynnah ba 7 snem ha
u 2015.

Kat kum ka kyrwoh ki
Pulit, ïa kane ka jingpynsajia
la pynbna ha ka 28 tarik
Naitung, 2026 da ka Ïing
Bishar Special Judge (POCO)
MK Lyngdoh, Shillong ba
ïadei bad ka Madanrting PS
Case No. 117(9)2015.

Ka Ïing Bishar ka la
hukum set phatok 3 snem
bad ka kuna ba T.20,000
hapoh ka kyndon 8 jong ka
POCSO Act, nalor 6 bnai lada
bym siew kuna. Ïa u Khudus
la rai set phatok 2 snem hapoh
ka kyndon 506 Part I IPC.

Ki Pulit ki pyntip ba ïa
ka ejahar la ujor ha ka 28
tarik Nailur, 2015 da ka Kmie
ieid jong kane ka khynnah.
Ïa kane ka case la tohkit da
ka WPSI P Wahlang, bad ïa
ka chargesheet la aiti ha u
Iaiong 2016.

Namar ba ula shong
phatok 2 bnai bad 1 sngi, u
Khudus un hap shong phatok
sa 2 snem, 9 bnai, bad 29 sngi,
ong ki Pulit.

Halor ka jingshah khrong pisa ki kali kit jingri ha Byrnihat

"Wat pynbor ïa ngi ban dawa sospon ïa u OC Byrnihat
PS," 10 sngi ai por ka HFU ban pynshai da ka jingthoh

Pynbna sngi tyrkhong
kyiad u District

Magistrate ha ka
15 tarik

Jowai, Nailar 04: U District
Magistrate ka West Jaiñtia
Hills District ula pynbna
paidbah ha ka 15 tarik u
Nailar, 2026 kan dei ka sngi
tyrkhong kyiad ha baroh
kawei ka District, shi bynta
na ka Independence Day.

Ha kaba ïadei bad kane
la bthah ïa baroh ki dukan
die kyiad hapoh ka District
kynthup ïa ki dukan ba don
License, ki Wholesale ki
dukan die kyiad khutia, ki
Bars, Canteen bad kiwei de
kin hap ban khang khyrdep
ha katei ka sngi ba la kdew
haneng.

Khynra ki runar ïa
kawei ka ïing ha Lum

Rumnong
Shillong, Nailar 04: Ka
khubor ba la ïoh na ki pulit la
ïathuh ba kawei ka longkmie
ka Ridahunlang Gatphoh ka
la phah ka jingujor ba ha ka
31 tarik u bnai Naitung, 2026
ha ka por kumba 4.45 janmiet,
ki runar bym lah ban ithuh
ki la prong hapoh ka ïing jong
ka kaba ha Lum Rumnong,
Mawpat, Shillong bad ki la
khynra bad pynpra lut ïa
baroh ki jingdon jingem bad
baroh ki jaka hapoh ka ïing
jong ka.

Nongpoh, Nailar 04: Tang
hadien ba ka seng Hills
Farmer Union, Ri-Bhoi Dis-
trict ka la hiar madan ban
thad ïa ki kam beaiñ bad ka
jingkhrong pisa kaba
shyrkhei na ki kali kit ïa ki
mrad bam doh kiba wan na
shabar ka jylla, ka seng ki
nongïalam ka seng kila
pynpaw ka jingsngewkhia
halor ka jingbym lah jong
ki ban ïakynduh bad u Of-
ficer In charge ka Byrnihat
Police Station wat hadien

Ki nongïalam HFU kiba dang ap ïa u OC ha Byrnihat PS.

ba ka seng ka la dep lypa
ban ïakut ïa ka por.

Haba kren sha ki lad
pathai khubor na ka liang u
Bah Alfonbirth
Kharsyntiew General Secre-
tary ka seng HFU u la ïathuh
bad hadien ba ka seng ka la
hiar hynnin ka sngi sha
Byrnihat ban lap ïa ka
jingshisha halor ka jingshah
khrong pisa ki kali kit mrad
ba ri kiba wan rung sha ka
jylla, na ka liang u Officer
Incharge u la phone ban

khot ïakren bad namar ba
ka jingkhim palat ka por na
ka liang jong ki kila pynbeit
ban ïakynduh noh mynta
ka 4 tarik Nailar ha ka por
11:30 baje mynstep ryngkat
ki jingthoh ban pan
jingpynshai na u OC hynrei
kaba sngewsih ka long haba
ki poi ha thanad Byrnihat
kim shym la kynduh satia
bad haba kylli na ki pulit
ba don ha katei ka Police
Station ki la ong ba u dang
leit sha Court.

Na ka liang ka seng kila
ap ïa u haduh ka por 2 baje
noh phai sngi hynrei kim
shym la kynduh bad ka
jingthmu jong ki ka long
ban pan jingshai katei kata
ka Direct Entry? Shano ka
leit kata ka pisa kaba
khrong na ki kali? Kaei ka
bynta jong ki pulit ban don
lang ha kane ka jingkhrong
pisa beaiñ? Bad lyngba ka
kyndon aïu la khrong ïa
katei ka pisa? Bad hadien
ka jing bym ïakynduh ka la
pynlong ïa ka seng bad ki
nongri jingri ban shim da
kawei ka rai bad kata ka
long ban ai por 10 sngi ïa u
OC ka Byrnihat ba un
pynshai da ka jingthoh sha
ki nongïalam namar ba kim
ïoh kynduh, bad lada um
lah ban ai jubab da ka
jingthoh ka seng kam banse
ban mih shakhmat bad wat
pynbor ïangi ba ngin
kyrpad sha ka sorkar ba kan
suspon ïa une u OC namar
ki nongrep kila sohsat shaba
palat.

Sahdien palat ka Rambrai bad Mawshynrut na
ki Constituency ha WKH

Na u DC dawa ka HFU ban thung da ka
SIT bad ban pynmih da ka hukum

Kem ki pulit ïa ki lai ngut ki runar kiba donkti shah pynïap u Damehi Mulieh

Tang namar ba pynthoh dulir ai sngewbha ka
Kur Marweiñ da ka jaka ïa ki kur Thabah

Mairang, Nailar Nailar 04:
Ka imlang sahlang jong ha
ki shnong ki thaw ha ki por
mynshuwa kaba la ïathuh
khana da ki riew tymmen ka
long shisha kaba ki
nongshong shnong ha kine ki
sngi kim lah shuh ban ngeit
ba ka long kaba shisha
hynrei ki la shu mutdur ba
ka dei tang ka jingïathuh
khana pursikam.

Ha kine ki khyndiat sngi
ba la dep la ïoh ban ïashong
kai bad u parad Roiland
Hoojon na ka shnong
Mawlaisyiem Eastern West
Khasi hills bad ha ka
jingïapurkhana bad u
shaphang ka jinglong
jingman jong ka imlang
sahlang, ka longbriew man
briew ha kine ki sngi utei u
parad u la pynpaw ïa ka
jingsngewkhia ha kaba u la
ïathuh ba ha ka jinglap jong
u ka imlang sahlang ha kine
ki sngi ka la kylla da
khongpong haba ïanujor bad
ki por ba mynshuwa.

Nalor kata u la ong ruh
ba wat ha ka synshar
khaddar kata naduh ki it ki
hima, ki shnong ki thaw, ha
ka kur ka jait bad wat ha ki
longïng longsem ki la bun
satang ki kynrum kynram,
ka bishni ka pihuiñ, ka sin
ka rngop uwei ïa uwei pat,
ka hangamei ka la kiew
skong, haba sneng haba kraw
bad pyni ïa ka jingshisha
satang katto katne kiba
sngap bad kohnguh hynrei
kiba bun balang kim patiaw

eiei namar la shongkulai ka
hanga mei. Shuh u la ïathuh
ba ha ki por ba mynshuwa
haba ki para shnong para thaw
ki marjan marpa ki ïakynduh
ïa kino kino ki jingeh ki
marjan marpa, ki para
shnong para thaw ki ju ïarap
bad kim ju tyngkai ïa ka por
bad ka bor na ka  bynta ban
ïarap ïa kiba ïakynduh
jingeh.

Kawei ka khana kaba
kham sngewtynnad kaba u la
ïathuh ka dei shaphang ka
jinglong jingman jong ka
imlang shalang ha ka thaiñ
Parïong bad Mawlaisyiem. Ha
kaba ïadei bad ka jinglong
jingman ha katei ka thaiñ u
la ong ba mynshuwa eh ha ka
por ba ki mih na Parïong ban
leit sha Mawlaisyiem kim
shym la mih ban leit buhai
shnong hynrei ban leit rep leit
riang hynrei namar ka jing
jngai jong ka shnong ki la
thaw shnong noh ha katei ka
jaka.

Nalor kata u la ïathuh ba
naduh ka shnong
Wahliewlong kaba don
shpang mihngi haduh ka
shnong Mawlaisyiem haduh
ka shnong Mawroh kaba
shaphang shathie lam mihngi
jong ka shnong Markasa ki
dang hap ha ka jaka ba ki khot
ka Dom Marweiñ. Shuh shuh
u la ïathuh ba mynshuwa eh
ïa ka kur Marweiñ na ka
thaiñ Parïong ka la longtrai
ïa katei ka jaka hynrei kim
shym don kino kino ki
jingthoh jingtar ki ban

pynshisha ba ka kur
Marweiñ ka long trai.

U la ong ruh ba ha kata
ka por na ka liang ki rangbah
kur Marweiñ kim pat don
kiba nang ban thoh dulir
khyndew kumta ki rangbah
kur ki la ïa pynbeit ban khot
ïa ki rangbah kur Thabah
namar ki dei kiba la kham
nang kham stad ha ka thoh
ka tar ba kin ïarap lem ha ka
ban pynthoh ïa ka dulir
khyndew na ka bynta ban
pynskhem ba ka dei ka
rikynti jong ka kur Marweiñ.
La ong ruh ba ki rangbah kur
Thabah ruh da ka jingsngew

ieit bad burom ïa ki para
shnong para thaw ki la
kohnguh bad ki la ïarap ban
pynthoh ïa ka dulir jong katei
ka khyndew. Kumta kum ka
dak jong ka jingsngew
burom kylliang ïa ki kur
Thabah ka kur Marweiñ ka
la ai sngewbha shi bynta na
katei ka khyndew kaba don
shaphang shatei na ka
shnong Mawkohngei bad ka
jingheh jong katei ka jaka ka
don ym duna ïa ka sanphew
akar bad haduh mynta katei
ka jaka ka dei ka rikynti jong
ka kur Thabah na ka Hima
Mawïang.

Laingut kiba shah kem ha ki pulit WJHD bad ka kali ba la ïoh bat.

Jowai, Nailar 04: Ki pulit
ka West Jaiñtia Hills ki la ïoh
ban kem ïa ki lai ngut ki briew
kiba donkti halor ka jingshah
pynïap ba shyrkhei jong u (L)
Damehi Mulieh (28 snem ka
rta) na ka shnong Ïalong WJHD,
katba ïa ka met ïap jong u la

ïoh tam na Khliehriat EJHD
ha ka 31 tarik u Naitung, 2026.

Ha ka 31 tarik Naitung,
ki pulit ka Jowai kila ïoh
jingtip ka don kawei ka kali
Maruti Alto K10 Registration
No. ML05 AG-0285 kaba
khlem don ki kot ki sla ban

pynshisha, ka la shah bat ha
ki pulit ka Gumrah, Cachar
District, Assam ryngkat bad
arngut ki briew kiba don ha
katei ka kali.

Na ka liang ka kynhun
pulit na Phramer Traffic Cell,
WJHD mar mar ki la leit sha

Gumrah, Assam, da ka
jingïatreilang bad ki pulit ka
Gumrah ki la kurup noh ïa
katei ka kali katkum ki
kyndon aiñ bad ki la wanrah
ïa kitei ki briew sha
Meghalaya ban tohkit bniah
ïa ki.

Ha kajuh ka por ki
bahaïing ki la lap ïa ka met
ïap u Damehi Mulieh na
Khliehriat bad la pyntikna ba
katei ka kali ka dei jong u
nongshah pynïap. Ïa ka
mukotduma halor ka
jingshah tuh kali bad ka kam
pynïap la register ha Jowai PS
Case No. 56 (07) 2026 katkum
ki kyndon 103 (1) bad 140 (1)
jong ka Bharatiya Nyaya
Sanhita (BNS).

Ha ka jingtohkit, ïa kitei
ki ar ngut ki briew kiba la ïoh

kem ha ka 31.07.2026, ba
kynthup ïa u Dapjingkmen
Paslein (26), na Lakaseiñ
EJHD bad u Samuel Iakai (25)
na Umkyrpong East Jaiñtia
Hills District. Ha ka
04.08.2026, ki pulit ki la kem
sa uwei briew u
Duniwankmen Sutnga (26
snem) na ka shnong
Khaidong, EJHD. Baroh lai
ngut la leit rah bishar ïa ki
hakhmat ka ïingkashari ba
donburom khnang ban tohkit
bniah halor kane ka jingjia.

Ki pulit ki la kyntu ïa ki
nongshong shnong ba kin
long kiba husiar bha ïa ki kali
jong ki manla ka por. Lada don
kino kino ki kam runar ki lah
ban pyntip mardor da kaba
phone ha u toll-free Police
Emergency Helpline 112.

Ki nongïalam ka HFU kiba dang kynduh DC Ri-Bhoi.

Nongpoh, Nailar 04: Hadien
ka jingbym ïoh ïakynduh ïa u
Officer In charge ka Byrnihat
Police Station, ki nongïalam
ka Hills Farmer Union mynta
ka sngi kila leit ban ïakynduh
syndon ïa u Dr Abhishek
Saini Deputy Commissioner
ka Ri-Bhoi District ban
pynpaw ïa ki jingeh ba ki
nongri jingri ha ka jylla ki
mad.

Na ka liang u Bah
Alfonbirth Khrsyntiew Gen-
eral Secretary ka HFU u la
ong ba na ka liang ka seng ka
la kyrpad ïa u DC ka Ri-Bhoi
ba un bthah ïa u Officer In
charge ka Byrnihat Police
Station ba un pynshai da ka
jingthoh kumba ka seng ka

la pan bad ruh ban kyrpad
na u DC ban thung noh da ka
kynhun Special Investiga-
tion Team ban pynlong ka
jingtohkit bad ban lap ïa ka
jingshisha baroh halor ka
kam khrong pisa beaiñ bad

ha kajuh ka por la kyrpad ïa
u DC ba un pynmih da ka
hukum ban pynsangeh noh
mardor ïaka jingkhrong pisa
beaiñ, na ki kali kit mrad
namar kane ka la ktah shisha
ïa ki nongri jingri ha ka jylla.

Ki paidbah ba hap ïaid kjat bym don surok.

Nongstoiñ, Naitung 04: Ka
West Khasi Hills ka dei ka Dis-
trict kaba heh duh na baroh ki
district ha ka jylla, ka dei ruh
ka district kaba la kynjoh 50
snem u bnai Risaw mynta u
snem, tangba ki kam pynroi
ki dang duna haduh katta katta
la ka long ha ki surok, ka
umbam umdih bad ka
bording.

Napdeng ki lai tylli ki Con-
stituency, ki shnong ka Rambrai
Jyrngam bad ka Mawshynrut ki
dei ki Constituency kiba dang
bun ki shnong ki bym pat don
surok, kum ki shnong kiba don
ha ka thaiñ Mawkhiat kata
naduh Mawshad, Umshem,
Rynñiaw, Domkyrkoh, Umïong,
Darephang, Nongspung,
Umbah, Nongmawleiñ,
Mawkhap, Mawsngi, Umyiap,
M i a n g b y r k o n g ,
Mawdiangsnam bad kiwei
kiwei. Hynrei kine ki shnong,
ki la ïoh pat ïa ka bording
elektrik na ka skhim RGVVY,
kaba dei ka skhim jong ka sorkar
pdeng.
       Ki shnong kiba hap ha ka
Mawshynrut Constiuency ki

bym pat don surok ki dei
naduh Nongshyrkon,
Nonglyer, Phodjalei,
Nongkrong, Umshynrut
Mawkhar, Nongsleh bad kiwei
kiwei. Ha kaba ïadei bad ka
jingbym pat don surok, ki
paitbah ka Nongshyrkon,
Umshynrut, Nongkrong bad
kiwei kiwei, ki la ong ba la
slem bah ki la kwah ban ïoh
surok, hynrei haduh mynta ki
dang hap ban ïaid kjat da ki
bun bun kynta ban poi ha
surok kali.
       Nalor kata ki la ong ruh ba
lada dei ha ka por tlang te kam

da jynjar than, namar ki
Mahindra pickup ki lait wut
wut. Hynrei ha ka por lyiur te
wat ki kynthei ruh ki hap ban
hiar bad khynñiat lang kham
ïa ka kali, hynrei bun kaba sah
kut ban ïa kaba ïaid beit.
       Namarkata, na ka liang ki
paidbah nongshong shnong
khamtam na kine ki ar tylli ki
Constituency ki da kyntu eh
ïa ka sorkar MDA ba la ïa lam
da ka NPP, kumjuh ruh ïa ki
nongmihkhmat jong kine ki
Constituency ba kin shimkhia
ban peit ïa ka khia ka shon
jong ki paidbah nongkyndong.


